
ՀԻՄՆԱՎՈՐՈՒՄ
«ՕՏԱՐԵՐԿՐՅԱ ՔԱՂԱՔԱՑԻՆԵՐԻ, ՔԱՂԱՔԱՑԻՈՒԹՅՈՒՆ ՉՈՒՆԵՑՈՂ ԱՆՁԱՆՑ,  ՊԱՏՎԱՍՏՈՒՄՆԵՐԻ ԱԶԳԱՅԻՆ ՕՐԱՑՈՒՅՑՈՒՄ ՉՆԵՐԱՌՎԱԾ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻՆԵՐԻ ՀԱՄԱՐ ՊԱՏՎԱՍՏԱՆՅՈՒԹԵՐԻ ԵՎ ՊԱՏՎԱՍՏՈՒՄՆԵՐԻ ՀԱՄԱՐ ՕԺԱՆԴԱԿ ՊԱՐԱԳԱՆԵՐԻ ԳՆՄԱՆ ԳՈՐԾԸՆԹԱՑՆԵՐԸ ԿԱԶՄԱԿԵՐՊԵԼՈՒ ՄԱՍԻՆ»
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
1. Ընթացիկ իրավիճակը և իրավական ակտի ընդունման անհրաժեշտությունը

Ներկայում օտարերկրյա քաղաքացիների, քաղաքացիություն չունեցող անձանց,  պատվաստումների ազգային օրացույցում չներառված Հայաստանի Հանրապետության քաղաքացիների կանխարգելիչ պատվաստումների համար պատվաստանյութերի ձեռք բերման գործընթացում առկա են մի շարք խնդիրներ, մասնավորապես՝ պայմանավորված պատվաստանյութերի փոքր քանակներով (50-100 դեղաչափ՝ յուրաքանչյուր պատվաստանյութից), որը ծախսարդյունավետ չէ մատակարարների և արտադրողների համար, ուստի գնման գործընթացը չի կայանում կամ էլ վերջիններիս կողմից առաջարկվում է շուկայականից շատ բարձր գին: Վերոհիշյալ խնդիրների արդյունքում գրանցվում է պատվաստանյութերի անբավարարություն և ընդհատում, որը խոչընդոտում է հանրային առողջության համար վտանգ ներկայացնող վարակիչ հիվանդությունների Հայաստանի Հանրապետություն ներբերման, ներբերման դեպքում` դրանց տարածման կանխարգելման և կայուն համաճարակային իրավիճակի ապահովման գործընթացի լիարժեք իրականացումը, ինչպես նաև տարաբնույթ դժգոհությունների տեղիք է տալիս ինչպես օտարերկրյա, այնպես էլ Հայաստանի Հանրապետության քաղաքացիների շրջանում: 
Հաճախ, Հայաստանի Հանրապետության քաղաքացիները՝ պայմանավորված առանձին երկրներում պատվաստումների պարտադիր պահանջով, պատվաստվելու համար մեկնում են Վրաստանի Հանրապետություն, որը նույնպես նպաստում է դժգոհությունների տարածմանը և անվստահության խորացմանը:

Օտարերկրյա քաղաքացիների, քաղաքացիություն չունեցող անձանց,  պատվաստումների ազգային օրացույցում չներառված Հայաստանի Հանրապետության քաղաքացիների համար պատվաստանյութերը և պատվաստումների համար օժանդակ պարագաները կարող են ձեռք բերվել Հայաստանի Հանրապետության կառավարության 2018 թվականի ապրիլի 12-ի N489-Ն որոշման 3-րդ կետով հավանության արժանացած ՄԱԿ-ի մանկական հիմնադրամի և Հայաստանի Հանրապետության առողջապահության նախարարության «Հիվանդությունների վերահսկման և կանխարգելման ազգային կենտրոն» պետական ոչ առևտրային կազմակերպության (այսուհետ՝ Կազմակերպություն) միջև 2018 թվականին կնքված գնումների փոխըմբռնման հուշագրի շրջանակներում: ՄԱԿ-ի մանկական հիմնադրամի միջոցով պատվաստանյութերի ձեռք բերումը պայմանավորված է մի շարք հանգամանքներով, մասնավորապես.

1) ՄԱԿ-ի Մանկական հիմնադրամը երկրներին առաջարկում է մատակարարման ամբողջական փաթեթ՝ հարմարեցված երկրների պահանջներին: Վերջինս ներառում է ապրանքների (մասնավորապես՝ պատվաստանյութերի և օժանդակ պարագաների) տեխնիկական բնութագրիչների պարզաբանում, երկրում դրանց արդյունավետ կիրառման մոնիթորինգ՝ ներառյալ երկրի ներսում գործառնական աջակցություն, գնումների և մատակարարման վերաբերյալ դասընթացների կազմակերպում և այլն: 

2) ՄԱԿ-ի Մանկական հիմնադրամը համարվում է պատվաստանյութերի համաշխարհային շուկայի  առաջատարը՝ ապահովելով բարձր մրցակցային գներ ավելի քան 800 ապրանքատեսակների համար: Այդ պատվաստանյութերի ձեռքբերման մրցույթներ է կազմակերպում ոչ միայն Հայաստանի Հանրապետության, այլև` բազմաթիվ այլ երկրների համար, հետևաբար գնվող քանակությունները հասնում են միլիոնավոր դեղաչափերի, որի արդյունքում պատվաստանյութի միավորի արժեքն սովորաբար ցածր է լինում: Տարեկան, միջինը 40,000 նորածին ունեցող երկրի (ինչպիսին է Հայաստանի Հանրապետությունը), ներքին շուկայում պլանային կարգով կիրառվող պատվաստանյութերի գները ՄԱԿ-ի Մանկական հիմնադրամի առաջարկած գներից հիմնականում բարձր են: 

3) ՄԱԿ-ի Մանկական հիմնադրամը, որպես մարդասիրական կազմակերպություն, ազատված է տուրքերից և հարկերից, որը միանշանակ անդրադառնում է գնագոյացման վրա: ՄԱԿ-ի Մանկական հիմնադրամին առաջարկվում են հատուկ գներ` պայմանավորված միջազգային կազմակերպությունների (Առողջապահության համաշխարհային կազմակերպության, ԳԱՎԻ (Պատվաստանյութերի և պատվաստումների գլոբալ դաշինք) միջնորդությամբ` որպես աղքատ և միջին եկամուտ ունեցող երկրներին աջակցելու քաղաքական կամքի դրսևորում: 

4) ՄԱԿ-ի Մանկական հիմնադրամը երաշխավորում է որակյալ ապրանքների մատակարարում: ՄԱԿ-ի Մանկական հիմնադրամի գնումների գործակալությունը հագեցված է համապատասխան ռեսուրսներով՝ արտադրված պատվաստանյութի յուրաքանչյուր չափաբաժինը ենթարկվում է լաբորատոր և փաստաթղթային փորձաքննության (ինսպեկցիա)` համապատասխան մեթոդներով և ստանդարտներով, որոնք Հայաստանի Հանրապետությունում չեն իրականացվում: Նմանատիպ հետազոտությունները հասանելի են միայն պատվաստանյութերի արտադրություն իրականացնող երկրներին: Գործակալության տեսուչներն անհրաժեշտության դեպքում իրականացնում են նաև որակի անկախ ստուգումներ պատվաստանյութ արտադրող ընկերություններում: 

5) Միաժամանակ Հայաստանում վերջին տարիներին ԳԱՎԻ կազմակերպության աջակցությամբ ներդրված նոր պատվաստանյութերը՝ ռոտավիրուսային, պնևմակոկային և մարդու պապիլոմավիրուսային, ձեռք են բերվում ԳԱՎԻ-ի և արտադրողների հետ բանակցությունների արդյունքում համաձայնեցված գներով: Վերջիններս շուկայականի համեմատությամբ զգալիորեն ցածր են: Պետք է նշել, որ համաձայնությունը ԳԱՎԻ գներով ձեռք բերելու համար նախատեսում է, որ երկիրն գնումների գործընթացը պետք է իրականացնի ՄԱԿ-ի մանկական հիմնադրամի միջոցով:
Սույն Նախագծի ընդունումը պայմանավորված է օտարերկրյա քաղաքացիների, քաղաքացիություն չունեցող անձանց,  պատվաստումների ազգային օրացույցում չներառված Հայաստանի Հանրապետության քաղաքացիների պատվաստումային ծառայությունների ապահովման նպատակով պատվաստանյութերի և պատվաստումների համար օժանդակ պարագաների ձեռքբերման անհրաժեշտությամբ: 


2.Կարգավորման նպատակը և բնույթը

Հայաստանի Հանրապետության կառավարության որոշմամբ առաջարկվող նախագծի նպատակը օտարերկրյա քաղաքացիների, քաղաքացիություն չունեցող անձանց,  պատվաստումների ազգային օրացույցում չներառված Հայաստանի Հանրապետության քաղաքացիների համար պատվաստանյութերի և պատվաստումների օժանդակ պարագաների ձեռքբերումն ու պատվաստումային ծառայությունների մատուցման ապահովումն է: 
Նախագծով նախատեսվում է օտարերկրյա քաղաքացիների, քաղաքացիություն չունեցող անձանց,  պատվաստումների ազգային օրացույցում չներառված Հայաստանի Հանրապետության քաղաքացիների համար պատվաստանյութերի և պատվաստումների օժանդակ պարագաների ձեռքբերումն կարող է իրականացվել «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 1-ին կետի համաձայն: 

Համաձայն ՀՀ կառավարության 04.05.2017թ. N 526-Ն որոշման 71-րդ կետի 3-րդ ենթակետի  ա) ենթակետի՝ «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 1-ին կետի համաձայն ձեռքբերումն իրականացնելու դեպքում հայտի, ինչպես նաև որակավորման և պայմանագրի ապահովումներ չի ներկայացվում, իսկ հատկացվելիք կանխավճարի նկատմամբ ապահովման ներկայացման պահանջ չկիրառելու պարագայում առաջանալիք հնարավոր ռիսկերի նվազեցումը պլանավորվում է ապահովել ՀՀ կառավարության 12/04/2018թ. N 489-Ն որոշման 3-րդ կետով հավանության արժանացած փոխըմբռնման հուշագրում առաքվող բեռների ապահովագրման և ապրանքների որակի վերաբերյալ ամրագրված դրույթներով:

ՀՀ կառավարության 12/04/2018թ. N 489-Ն որոշման 3-րդ կետով հավանության արժանացած փոխըմբռնման հուշագրի 10-րդ կետով նախատեսվում է  նախատեսված գումարի ամբողջ չափով կանխավճարի կատարում: Այդ հիմնավորմամբ նախագծով նախատեսվում  է չկիրառել 04.05.2017թ. N 526-Ն որոշման 32-րդ կետի 5-րդ ենթակետի «կանխավճարի չափը չի կարող գերազանցել ընտրված մասնակցի առաջարկած գնի երեսուն տոկոսը» դրույթը և թույլատրել կանխավճարի չափը սահմանել մինչև պայմանագրի գնի հարյուր տոկոսը:
3.Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Առողջապահության նախարարության և «Հիվանդությունների վերահսկման և կանխարգելման ազգային կենտրոն» ՊՈԱԿ-ի աշխատակիցների կողմից: 

4.Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին

Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախuերի և եկամուտների էական ավելացում կամ նվազեցում չի սպասվում:   
5.Ակնկալվող արդյունք
Հայաստանի Հանրապետության կառավարության որոշման ընդունման արդյունքում ակնկալվում է  հանրային առողջության համար վտանգ ներկայացնող վարակիչ հիվանդությունների հանրապետություն ներբերման դեպքում` տարածման կանխարգելումը և կայուն համաճարակային իրավիճակի ապահովումը, ինչպես նաև Հայաստանի Հանրապետության քաղաքացիների, օտարերկրյա քաղաքացիների, քաղաքացիություն չունեցող անձանց  առողջության պահպանումը: 
6. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

Սույն նախագիծը ռազմավարական փաստաթղթերի հետ կապ չունի:

